[bookmark: _GoBack]DOKUMENTI KONSULTATIV
1. Për projektligjin “Për disa shtesa dhe ndryshime në ligjin nr. 7895, datë 27.1.1995 “Kodi Penal i Republikës së Shqipërisë”, të ndryshuar”.

	Ministria e Drejtësisë, në kuadër të procesit të konsultimit  për projektligjin “Për disa shtesa dhe ndryshime në ligjin nr. 7895, datë 27.1.1995 “Kodi Penal i Republikës së Shqipërisë”, të ndryshuar” mirëpret sugjerimet nga qytetarët, ekspertë të fushës, të gjitha institucionet e interesuara, organizata jofitimprurëse, lidhur me ndërhyrjet e synuara në ligjin nr. 7895, datë 27.1.1995 “Kodi Penal i Republikës së Shqipërisë”.



Kohëzgjatja e konsultimeve:
	Konsultimet në portalin e Regjistrit Elektronik: 20 ditë pune, duke filluar nga 15.06.2026.



Si të përgjigjeni:
	Kontributet në kuadër të procesit të konsultimit dhe përmirësimit të përmbajtjes së projektligjit, do të përcillen nga institucionet e interesuara nëpërmjet postës elektronike drejtuar Ministrisë së Drejtësisë, me anë të regjistrit elektronik në adresën http://www.konsultimipublik.gov.al, në adresën postare të Ministrisë së Drejtësisë “Bulevardi “Zogu I-rë”, Tiranë”, si dhe në adresën e emailit të koordinatorit për konsultimin publik Greis.Como@drejtesia.gov.al.



Kontakti:
	Greis Çomo, Koordinatore për konsultimin publik në Ministri: Greis.Como@drejtesia.gov.al



Datat dhe vendet e takimeve publike:
	E-Konsultimi: në portalin “Rregjistri Elektronik për Njoftimet dhe Konsultimet Publike” 20 ditë pune, duke filluar nga data 15.06.2026.     



Sfondi i propozimit legjislativ
	Synimi kryesor i këtij akti është përafrimi i Direktivës (BE) 2017/1371 e Parlamentit Evropian dhe e Këshillit, e 5 korrikut 2017, mbi luftën kundër mashtrimit ndaj interesave financiare të Bashkimit me anë të së drejtës penale.
Në kuadër të procesit të anëtarësimit në Bashkimin Evropian, veçanërisht në kuadrin e Kapitullit 32 “Kontrolli Financiar”, Republika e Shqipërisë ka detyrimin të transpozojë acquis të BE-së që lidhet me mbrojtjen e interesave financiare të Bashkimit Evropian, përfshirë kontrollin e brendshëm financiar publik, si dhe parandalimin, zbulimin dhe ndëshkimin e mashtrimit dhe korrupsionit që prekin fondet e BE-së, duke garantuar gjithashtu bashkëpunimin me strukturat përkatëse evropiane kundër mashtrimit. Në këtë kontekst, akti përkatës i Bashkimit Evropian duhet të transpozohet në Kodin Penal. Përafrimi i propozuar realizohet në vijim të përmbushjes së detyrimeve të ndërmarra nga Republika e Shqipërisë, në funksion të përmbushjes së piketave të ndërmjetme të përcaktuara për vitin 2026.
Grupet e prekura: Personat fizik dhe juridik - Ndryshimet ndikojnë drejtpërdrejtë tek individët dhe subjektet e ligjit penal. Nisur nga ky fakt shprehemi se individualizimi i grupeve konkrete të interesit është i vështirë pasi bashkësia e personave të prekura është potenciale dhe jo e kuantifikueshme. Pra dispozitat penale nuk prekin persona që potencialisht mund t’i kryejnë këto veprime që kriminalizohen por që nuk veprojnë konkretisht. Ndërsa nga ana tjetër nëse grupet do të individualizoheshin me kriterin e shkeljes së mundshme do të ishte shumë i gjerë pasi përfshin çdo subjekt në juridiksionin e Kodit Penal.



Propozimet
	[bookmark: _Hlk148085050]Nisma për ndryshimin e Kodit Penal është ndërmarrë në kuadër të përafrimit të legjislacionit kombëtar me acquis të Bashkimit Evropian në fushën e mbrojtjes së interesave financiare të Bashkimit Evropian, si dhe në luftën kundër terrorizmit dhe krimit të organizuar. Në kuadër të angazhimeve të ndërmarra nga Republika e Shqipërisë, përafrimi i këtyre akteve është parashikuar të realizohet brenda vitit 2026.

Akti i Bashkimit Evropian që përafrohet përmes këtyre ndryshimeve në Kodin Penal është Direktiva (BE) 2017/1371 e Parlamentit Evropian dhe e Këshillit, datë 5 korrik 2017, “Për luftën kundër mashtrimit që dëmton interesat financiare të Bashkimit Evropian përmes së drejtës penale”.
Direktiva (BE) 2017/1371 synon forcimin e mbrojtjes së interesave financiare të Bashkimit Evropian përmes harmonizimit të legjislacionit penal të shteteve anëtare. Ajo vendos standarde të përbashkëta për përcaktimin e veprave penale që dëmtojnë buxhetin e BE-së, si mashtrimi, korrupsioni, përvetësimi i fondeve dhe pastrimi i produkteve të veprës penale, duke përfshirë edhe mashtrimet e rënda ndërkufitare në fushën e TVSH-së.
Në thelb, direktiva synon të garantojë që këto veprime të ndiqen penalisht në mënyrë efektive dhe të njëtrajtshme në të gjitha shtetet anëtare, duke parashikuar gjithashtu nivele minimale sanksionesh dhe përgjegjësi për personat juridikë. Përmes këtyre masave, synohet rritja e efektivitetit në parandalimin dhe ndëshkimin e abuzimeve me fondet e BE-së, përmirësimi i bashkëpunimit ndërmjet autoriteteve kombëtare, si dhe garantimi i një niveli më të lartë transparence dhe integriteti në menaxhimin e financave të BE-së. 

Ndryshimet e propozuara synojnë gjithashtu të adresojnë boshllëqet ekzistuese ose rastet e përafrimit të pjesshëm në legjislacionin penal në fuqi.

Objektivat kryesore që synohen të arrihen:

· Përmbushja e piketave të ndërmjetme në kuadër të procesit të integrimit evropian;
· Adresimi i rasteve të transpozimit të paplotë në Kodin Penal në fuqi;
· Sigurimi i transpozimit të plotë të Direktivës (BE) 2017/1371 në legjislacionin penal shqiptar.

	



Pyetjet
	Çështjet kryesore që mendojmë se duhet të diskutohen lidhur me këtë nismë janë:
· A mendoni se arrihet qartësia e zbatimit të normave të reja të prezantuara në Kodin Penal.
· A mendoni se përafrimi i Kodit Penal me direktivat e Bashkimit Evropian do të përmirësojë zbatimin e ligjit dhe luftën kundër korrupsionit, krimit të organizuar dhe mashtrimit që cenon interesat financiare të BE-së?
· A ka elementë të tjerë që duhet të përfshihen në projektligj?





